
ШИНЭ ЖИЛИЙН АЧЛАЛ ТАХИЛ 

 

Телеки Кристина(Ph.D) 

Унгар улс 

Түлхүүр үгс: Монголын шарын шашин, Цагаан сар, Лхам бурхан, Цэдэрлхамын хурал, 

данраг тахил, Зүүн хүрээ Дашчойлин хийд, Позднеев, сурвалж бичиг, IV-дүгээр Банчин лам, 

Цагаан човомбо 

Гол утга: Тус өгүүллэгт шинэ жилийн ачлал тахил буюу битүүний шөнөөр Лхам 

бурханд (Охин тэнгэр, Балдан Лхам, тө. dpal ldan lha mo) зориулсан Цэдэрлхам (тө. tshes 

gtor lha mo) хурлын хүрээнд Монголын сүм хийдүүдэд өргөх Данраг (тө. gtang rag) тахилыг 

танилцуулна. Данрагын нэр, төрлүүд, Цэдэрийн данраг өргөх үйл явцыг шалгаж, тахилын 

хэсгүүд болон түвд, монгол сударт буй хэсгүүдийг орчуулж Данраг тахил нь тус тахилын 

зүйлүүдийг бурханд ачлал дамжуулахаас гадна шинэ жилдээ шашныг хамгаалах, сайн сайхан 

бүхэн дэлгэрч байхыг бэлэгдсэн бэлэгдлийн утга санаатай. Шалгасан төвд судруудын дагуу 

Лхам бурхны энэ тахилга бол IV Банчин лам Лувсанчойжижалцан (1570-1662) зохион бичсэн 

бололтой.  

 

Өвлийн адаг сарын 30 буюу битүүний дүйцэн хурлыг сүм хийдүүдэд хурдаг 

уламжлалтай. Битүүний шөнөөс шинийн нэгний өглөө хүртэл лам нар Лхам бурханд (Охин 

тэнгэр, Балдан Лхам, тө. dpal ldan lha mo, санс. Śrīdevī) зориулсан Цэдэрлхам (тө. Tsedor 

Lhamo, тө. tshes gtor lha mo)269 хэмээх онцгой Сахиус хурлыг хурдаг.270 Тус хурлын гол утга 

санаа нь битүүний шөнө Лхам бурхан Мулэдинг (тө. mu le dings) нууран дахь оронгоосоо 

өөрийн луусаа хөлөглөн 3 мянган ертөнцийг тойрч Монголд түр саатан морилдог хэмээн 

үздэг. Дээр үед дуганы голд лам нар үнс асгаж, үнсэнд луусын туурайны мөр үлдэх хүртэл 

буюу Лхам бурхныг биеэрээ морилон иртэл хурал хурдаг байжээ. Одоо монголчууд 

үүднийнхээ тотгонд 3 хэсэг мөс, алтан харгана тавьдаг уламжлалтай. Энэ нь Лхам бурхны 

унаа болох луусыг ундаалах мөс, дагаж ирэх буг чөтгөрийг зайлуулах зан үйл юм. Хийдэд 

үүрээр лам нар Лхам бурхны ачлал тахил (данраг) өргөж, ирэх жил сайн сайхан байлгахыг 

Лхам бурхнаас хүсэн залбирдаг. Их хэлмэгдүүлэлтээс өмнө битүүнд Цэдэрлхамын хурлыг 

зарим нэгэн жижиг сүм дугануудад  хурдаггүй байсныг эс тооцвоос хүрээ хийд болгонд 

хурдаг байлаа. Эдүгээ энэ ѐсыг дахин сэргээн монголд үйл ажиллагаа явуулж байгаа бараг 

бүхий л сүм хийдүүд хурах болсон.  

                                                             
269 Төвд хэлээр Цэдор, харин монголчууд Цэдэр хэмээн нэрлэж заншсан. 
270 Тус өгүүллэг нь Улаанбаатар хот дахь Зүүн хүрээ Дашчойлин хийдэд хурсан хурал дээр харсан зүйлсийг 
танилцуулах болно.  

